Зөя утрау-шәһәрчегенә сәяхәтем

     Зөя утравы үзендә бик күп тарихи серләрне саклый. Табигатьнең гүзәллеге әйләндереп алган Зөя утрау-шәһәрчеге серле сандык булып күз алдына килә. Анда тарих, кешелек тарихы, халык язмышы яшеренгән; утрауда шатлыклары, кайгылары, аянычлы күз яшьләре белән бергә үрелгән яшәеш тупланган. Казан ханлыгыннан 30 чакрым ераклыкта урнашкан шәһәрчек Казанны яулап алу өчен уңайлы урын булган. Тарихи чыганаклар күрсәтүенчә, 1552 елда Явыз Иван тарафыннан Казан яулап алынганнан соң, әлеге утрауда чиркәүләр, монастырьлар күпләп төзелә башлый. Озак еллар дәвамында Зөя Идел буе төбәгенең башкаласы булып санала. Ә инде XVIII гасыр урталарында ул өяз каласы булып кына кала. Бераздан соң авыл статусына күчә. Бөек Октябрь революциясенә кадәр утрау христианнар өчен рухи-әхлакый, динне камилләштерү үзәге булып тора.

     Бик күп еллар узуга карамастан, кабат торгызылып килүче Зөя утравы хәзерге вакытта танымаслык булып үзгәрде. Без Зөя музей-утравында йөрибез, истәлекләр, аянычлы тарих тупланган сукмактан атлыйбыз. Безне таланган, шартлатылган, теләсә ничек мыскылланган храмнар хәрабәләре каршы ала. Узган гасыр башында ук әкияти утрау-шәһәрчекнең танырлыгы калмый. Кергән һәр бинаның ишеге сулкылдап, сыкрап ачыла сыман. Бай тарихлы, катлаулы тарихи сынаулар узган утрау нигәдер үзенә гел фаҗигале язмышларны тартып китерә. Үткәннәргә сыкрап, әллә Зөя рәнҗи, әллә Идел өзгәләнә, аңламассың... Аның тарихы XX гасырда илдә барган репрессияләр белән дә бәйле икән бит. Бер бүлмәгә керсәк, шагыйрьнең сагышлы күзләре каршы ала кебек, икенчесеннән рәссамның яралы җаны сызланган тавыш ишетелә, өченчесендә исә, балаларын ач үлемнән коткарып калган аналарның йөрәк әрнүләре һаман да тетрәндереп тора. Әлеге тарих Зөя утравында 1918 елның августында ук башлана. Лев Троцкий Казаннан чигенгән Кызыл Армия полкындагы һәр унынчы кызылгвардиячене атарга боерык бирә. Соңыннан анда караучысыз калган балалар, ягъни Макаренко колониясе була. 1930-50 елларда исә, утрауда һәм “Зөя” тимер юл станциясендә 5 нче хезмәт белән төзәтү колониясе урнаша. Шул елларда киң таралган 58 нче маддә нигезендә гаепләнүчеләр дә утраудагы кысан бүлмәләрдә җәзалана. Алар арасында төрле катлам кешеләре бар. Князь Голицынның малае – танылган совет рәссамы Владимир Голицынны да советка каршы пропаганда алып баруда гаепләп кулга алгач, утрауга озаталар. Татар халкының күренекле шагыйре Хәсән Туфан да Зөя төрмәсендә 10 ел дәвамында үлем газабы көтә. Үзенең гаепсез икәнен дәлилләп, аклауларын сорап язган хатлары ярдәм итәме, әллә бәхет елмаямы, анысы билгесез, шулай да әлеге коточкыч урыннан аны исән-имин килеш Себергә озаталар. Монда газап чиккәннәрнең барысына да туган җирләренә исән-имин кайтырга язмаган икән  шул. Тарихи мәгълүматлар күрсәтүенчә, Зөя колнониясендә 3080 тоткын мәрхүм була. Аянычлы фаҗиганең шаһиты буларак, бүгенге көндә безгә утрауда ак мәрмәрдән ясалган һәйкәл карап тора. Сынчы Мәхмүт Гасыймов анда төрмә рәшәткәсеннән күгәрчен очыртучы кулны сурәтләгән. Күңелдә авыр тәэсир калдырган биналардан чыккач, әлеге һәйкәл янында тукталдык. Тоткыннарның йөрәк әрнеткеч җан авазы кабат ишетелгән кебек булды безгә. Һәйкәлдәге символик образны һәрберебез үзенчә аңлый. Кемдер, бер гаепсезгә рәшәткә артында газапланганнарның җаннары кош булып иреккә оча, дип күрә. Икенчеләребез исә, тәннәребез газапланса да, җаннарыбыз иреккә омтыла дип фаразлый. Ничек кенә булса да, тән газабы белән бергә, җан газабы кичергән тоткыннарны искә алу, аларны онытмау безнең бурычыбыз.    
     Җаннарны тетрәндергән тарихи вакыйгаларны утрауда яшәүчеләрнең бер буыны гына кичермәгән. Гыйбадәтханәләрне узган гасырның егерменче елларында төрмә алыштырса, җитмешенче елларда инде психик хастаханә булып хезмәт итә әлеге утрау. Хәрби хезмәттә акыллары зәгыйфьләнгән авыруларны Зөягә озаталар. Нинди генә сынаулар аша узса да, күпне күргән, күпне кичергән утрауны җир йөзеннән юк итә алмаганнар. Аянычлы хәлләргә Идел белән Зөя шаһит. Ике елга бергә кушылып яшәешнең дәвамлы икәнен дәлилли безгә. Зөя шәһәрчек-утравына оештырылган сәяхәт безнең күңелдә тирән эз калдырды. Тарихыбызны өйрәнү белән бергә, үткәннәрдән сабак алырга да чакыра ул. Борынгылык белән заманчалык бергә тупланган җир бу!































































